
Igitabo cy‟Ibyahishuwe cyatubwiye ko Ingoro y‟Imana yakinguwe, Ubushyinguro bw‟Isezerano 

bukagaragara mu Ngoro yayo. Ni ukuvuga ko Imana yari iwayo, mu ngoro yayo. Ko ibigiye 

kutwerekwa atari urunturuntu, atari ibyo ku isi, ahubwo ko turi mu byimana, ko turi mu ijuru. 

Aho mu ijuru tweretswe ibimenyetso bibiri biri kumwe: Ikimenyetso cya mbere ni ubwiza bwa 

mashira, ni shusho ya Bikira Mariya wageze mu ijuru, naho ikimenyetso cya kabiri ni inenge 

gusa gusa, nta buranga nta n‟igikundiro. Nta kintu na kimwe kibihuza, ndetse icyo kiyoka 

gihagaze imbere y‟uwo mugore wari wegereje kubyara, kugira ngo giconcomere umwana 

akivuka. Ni inyangabirama, ni Ntampuhwe, kirashaka guconshomera izirakarengane, umwere, 

umuziranenge, utabasha kwirwanaho. Nubwo kirekereje bwose, byose byarateguwe ku buryo 

ntacyo kizageraho mu migambi yacyo mibisha kifitemo. Umuhungu yaravutse, maze ajyanwa ku 

Mana no ku ntebe yayo kuko agomba kugenga amahanga yose. Umugore ahungira mu butayu 

aho Imana yamuteguriye umwanya. Ikiyoka gisigara kimyiza imoso, cyabuze intama n‟ibyuma. 

Iri somo riratwereka ko umwanzi agucira akobo Imana igucira icyanzu, kandi ko agati 

gateretswe n‟Imana kadahungabanywa n‟umuyaga. Turi imbere y‟Imana, mu ngoro yayo aho iri 

hagati yacu, tube ikimenyetso cyiza, kigana aho Imana yaduteguriye. Twaremewe kuzajya mu 

ijuru. Twirinde kuba ikiyoka, giconcomera umwana ukivuka. Twerekane ko igihe turimo ari 

igihe cy‟ubucunguzi, igihe cy‟ububasha n‟ubwami by‟Imana yacu, n‟ubutegetsi bwa Kristu 

wayo. Twe kuvana Imana mu byayo, twe gufata iby‟Imana ngo tubyite ibyacu cyangwa 

iby‟abandi. 

Umunsi mukuru wa Asompusiyo ushingiye ku munsi mukuru w‟Asensiyo, Kristu wabaye 

umuzukambere mu bapfuye bose. Uw‟ibanze wazutse ni Kristu, umwanzi w‟imperuka 

uzarimburwa ni urupfu kuko byose yabishyize mu nsi y‟ibirenge bye.  Yezu namara gusenyagura 

icyitwa ubuhangange, ubutegetsi n‟ububasha cyose bimubangamiye, azegurira Ubwami Imana 

se. Izuka ryazanywe n‟umuntu umwe, bose bazasubizwa ubugingo biturutse kuri Kristu. Natwe 

rero dufashe Yezu gutsinda urupfu, twe kuba mubatuma isi yorama ahubwo tube mubatuma isi 

isubizwa ubugingo. Adamu mushya na Eva mushya turabafite, natwe tubigane, imvugo, ingiro 

n‟ingendo. Urupfu  rwarimbuwe, uyu munsi twabiboneye kuri Mariya wapfuye akajyanwa mu 

ijuru umubiri na roho ye kandi yari umuntu nkatwe, ibyashobotse kuri Mariya, natwe 

byadushobokera nitworohera Roho Mutagatifu. 

Ivanjiri twumvise uyu munsi yatubwiye Mariya ajya gusura Mubyara we Elizabeti. Nyuma yaho 

Malayika Gaburiyeri abwiriye Mariya ko agiye gusama inda, akabyara umuhungu kandi 

akazitwa umwana w‟Imana. Mariya ntiyiremereje, ngo yigire igitangaza, ngo yishyireho ahubwo 

mu kwiyoroshya no mu kwicisha bugufi kwe, yashyize nzira yihuta adatinye imvune z‟urugendo 

kuko Elizabeti yaratuye mu misozi miremire. Umusozi muri Bibiliya ushushanya ahantu hitaruye 

isi n‟ibyayo, ahantu hitaruye urusaku, ahantu hafi y‟Imana. Uwavuganye na Malayika w‟Imana 

ntamanuka ngo ajye ikuzimu, ntamanuka ngo ajye mu runturuntu, ntatambika ngo ahore mu 

by‟isi no mu by‟abantu gusa, ahubwo arazamuka, agana Imana n‟ibyayo.  

Bavandimwe, Bikira Mariya turamwigiraho uriya mwete, uriya muhate, uriya murava. Ntafashe 

umwanya ngo abanze yitekerezeho, ngo abanze yiyumvishe ibigiye kumubaho bimurenze, 

ahubwo yahagurukanye ubwira, umwete n‟umurava, ashyira nzira yihuta, adaseta ibirenge, 

atiganyiriza, nta bunebwe, nta bute, maze ajya kwishimira no kwishimana na Mubyara we, ariko 

cyane cyane ajya kumufasha imirimo kuko mubyara we yarakuriwe kandi ari mu zabukuru. 

Urwo ni urukundo rwa gikristu. Ni urugendo nyobokamana. Nta kindi cyahagurukije Mariya 

atari urukundo, urukundo rugiye gufasha, urukundo rugiye kwitanga, urukundo rugamije 

gushyira Yezu abataramumenya, urukundo rugamije gusangiza abandi ibyiza Imana 

yamugabiye. Urwo rukundo rwa gitumwa turugire urwacu, kuko Bikira Mariya niwe wabaye 

umwogeza butumwa wa mbere, niwe washyiriye abandi Yezu bwa mbere kandi yihuta. Ibya 

Mariya byose byari umugisha, Elizabeti acyumva indamutso ya Mariya, umwana atwite 

yisimbije mu nda maze yuzura Roho Mutagatifu wamubwiye icyo agomba kubwira Mariya, ati: 

“Wahebuje abagore bose umugisha, n‟umwana utwite arasingizwa”. Ni isengesho rya 

Ndakuramutsa Mariya twigishijwe. Ni urugendo yajyanyemo kandi yajyanywemo na Roho 

Mutagatifu nk‟uko natwe twazanye kandi yatuyoboye. Ukubonana kw‟abo babyeyi bombi 

kwababereye isoko y‟ibyishimo n‟umunezero, ndetse no ku rubyaro rwabo rukiri mu nda zabo. 

Mariya atangazwa n‟uko icyari kimuzanye, icyari kimuzinduye, ibyari amabanga ye n‟Imana, 

byabaye kimomo, Elizabeti abizi neza kandi yabibwiwe n‟ab‟ijuru. Ibya Elizabeti ni Malayika 

wari wabitanzeho umugabo. Mariya ntaje kugenzura ko aribyo, si ugushidikanya ko Elizabeti 

atwite, ahubwo aje kumuhuhiramo, aje kumuruhura, kumufasha, amuzaniye Yezu kugira ngo 

ababyeyi bombi bishimane n‟abana bombi nabo bishimane kandi bamenyane hakiri kare.  

Bavandimwe, natwe uyu munsi turatumirirwa kugira bene ruriya rukundo rwa Mariya 

rutamuhaye amahoro igihe cyose atari yakagera kwa Mubyara we Elizabeti ngo yishimire 

ugutwita kwe, rutamuhaye amahoro atarageza Yezu kwa Zakariya, rutamuhaye amahoro 

ataragera kwa Elizabeti ngo amufashe muri twa turimo two mu rugo tugora abakuriwe cyane 

cyane bari no mu zabukuru, urukundo rwamubujije amahwemo maze akaguma kwa Elizabeti 

kugeza igihe abyariye ndetse avuye no ku kiriri kuko batubwiye ko yamazeyo amezi nk‟atatu. Ni 

gutyo natwe yadusuye. Bikira Mariya yihutira kudusura, ntatuza tutarakira ubutumwa bwe, 

twagombye kuvuga nka Elizabeti tuti: “Tubikesha iki kugira ngo nyina w‟umutegetsi wanjye 

atugenderere hano i Kibeho? Esetwaramwakiriye nka Elizabeti? Ese ko Elizabeti n‟Umwana 

yaratwite bamwakiriye, twebwe iwacu tumwakira twese? Natwe rero ibyo Mariya yakoze, nibyo 

tugomba gukorera abavandimwe bacu, tukabasura kandi tubashyiriye Yezu, tubashyiriye 

ibyishimo, tugiye kubahuhiramo mu milimo ibakomereye.    

Nyuma y‟uruzinduko rwa Mariya, Mariya yaririmbye indirimbo itazibagirana mu mateka ya 

Kiliziya, niyo igize katena y‟abalejiyo, injishi y‟abalejiyo, niyo abihayimana turirimba mu 

masengesho yacu ya buri mugoroba, dushimira Imana umunsi turangije. Natwe ingendo dukora, 

dusura abantu, tuge tuvayo dushimira Imana, tuge tuvayo dusingiza Imana, tuyiririmbira kandi 

ya ndirimbo itibagirana kuko iyo ndirimbo ni ubuzima bwacu bwerekana ko Imana yacu ari 

ntagatifu kandi ko ibyo idukorera byose ari ibitangaza.  

Kuri uyu munsi mukuru wa Bikira Mariya ajyanwa mu ijuru, umunsi wakagombye kuba 

uw‟ibyishimo, turibuka ko kuri iyi tariki mu w‟1982, hashize imyaka 40, yabonekeye hano i 

Kibeho, aho kugira ngo aze yishimye, yabonetse, yijimye kandi mu maso ye hazenga amarira 

menshi kubera ko yaje mu isi ntiyakirwe uko bikwiye, ababazwa n‟uko abantu badahinduka, 

badasenga, twe gukomeza kumuriza rero no kumubabaza ahubwo tumubere abahoza 

n‟abamushimisha twitwara uko abishaka. Dore uko babitubwira muri make: 

Dore uko Alufonsina na Nataliya babihamya
1
: 

 
Nataliya yabivuze atya:  
 

Yaje ababaye cyane. Ababajwe n‟uko aza adusanga, twe tukamuhunga, kuko atubwira Inkuru 

Nziza ntitumwumve, yaduha ubutumwa ntitubwakire. 

Ababajwe kandi n‟ukuntu ibyaha bikomeza kwiyongera, kandi byari bikwiye kugabanuka. 

Yaragize ati: «Isi imeze nabi cyane, niba muticujije ngo mwange ibyaha byanyu, bibashiriyeho. 

Ni yo mpamvu bikomeza kumbabaza, kuko nshaka kubakiza ruriya rwobo ngo mutarugwamo, 

mukanga!» 

«Ihate gusengera isi, Mwana wanjye, kugira ngo ibyaha bigabanuke, bihanagurirwe ababishaka. 

Ati: «Sinashobora kwishima nduzi abana banjye batanyishimiye, nduzi bagiye  kurohama». Ati: 

«Guhera igihe mbahaye ubutumwa n‟igihe nabajemo, nje kubibutsa ibyo mwibagiwe, mukanga 

kunyakira, nahise mbabara cyane». 

 

Alufonsina we yabivuze muri aya magambo: 

 

« Bikira Mariya yaje uko adasanzwe, yaje afite agahinda kenshi cyane. Ngiye kumuririmbira 

«Mawe wahebuje bose gutona ku Muremyi», ngeze hagati arambuza, sinayirangiza. Icyambabaje 

ni uko yaje arira.  

Amarira akomeza kuza cyane, akamanuka nyabona, arebana agahinda kenshi cyane.  

 

+ Erega mumeze nabi, mukwiye kundiza? 

- Uwo Mubyeyi ngo ararizwa n‟uko tumeze nabi cyane. Ntidukundana, dufitanye amashyari 

n‟ibindi byiganjemo ubugome. 

- Umubyeyi yakomeje kurira cyane. 

- Ubabajwe n‟iki koko ? Aranyihorera. 

- Nabaririmbiye indirimbo murayanga. Ayo marira yanyu anteye ubwoba, ni ubwa mbere 

mbibonye. 

+ Noneho aravuga ngo: “Ndirimbira „Abantu banyituye inabi‟. (Ndayiririmba). 

- Mbabarira Mubyeyi wanjye, reka kurira. 

+ Mwana wanjye, narafunguye ntibinjira. (Gatatu). 

- Nabonye isi yari imaze kuremba, none nje kuyikiza, muranga. 

 

                                                           
1 Padiri Eugène Niyonzima: Kibeho, Abakobwa batatu babonekewe, pp. 85-100 

Ese uyu munsi adusuye, yaza aseka cyangwa yaza noneho yahogoye kubera ubupagani bwacu? 

Mgr Célestin HAKIZIMANA, Umushumba wa Diyosezi ya Gikongoro 


